
E de concludde e mæ investigazioîn

Risolvo e de tornâmene a Lisboña,

Perchè aveivo zà in man quelle raxioîn,

E indizii, con i quæ ciù s’imprescioña

E se persuade i nobili buffoîn

E i saccenti ch'attornian a Coroña;

E coscì preparâme a fâ un regallo

D’uña nêuva scoverta a-ô Portogallo

A Lisboña tornôu doppo duî meixi

A informâ andavo subito de quanto

M’ëa successo i ministri Portogheixi,

Specialnente a Madera e a Porto Santo:

Da primma isoa scoverta a-i quattro Ingleixi,

E da segonda a Zuarco davo ô vanto.

Quella ëan i primmi lô nell’abitâla:

Questa ô l’ëa ô primmo lê ne l’indicâla.

O governo allôa subito ô mandava

Guiddæ e dirette da Corea, ô quæ

A tempo da-i Azorre ô ritornava,

Due colonie a quell’isoe spopolæ;

Governatô de stesse ô nominava

Quell’ommo probo e de capaçitæ,

Pregandolo a proteze e a porze aggiutto

A-a vidoa ingleise in tûtto e dappertutto.

Ma primma ch’ô partisse a nomme mæ

L’ëa presentôu da-ô mæximo Corea

Un lungo memoriale a so Mæstæ,

Dove esponeivo nitida a mæ idea

Co-i motivi e co-i dæti dettagliæ;

E dove terminavo co-a preghea

Ch’ô voëse mette â mæ dispoxizion

Arme, ommi e nave pe l’esecuzion.

